
Daesnie dov veeljemekåarhte båata gærhkoeveeljemasse skïereden  
17 biejjien  
 
Aejlegen 17 biejjien skïereden asken gærhkoeveeljeme Sveerjen gærhkosne. Dellie dov lea 
nuepie meatan årrodh tjaatsestidh almetjidie jïh dåehkide mejtie sïjhth edtjieh 
gærhkoejielemen jïh darjomen bïjre nænnoestidh dah båetijen nielje jaepieh. Giejtie datne 
sïjhth tjaatsestidh? 
 
------- (Folderns insida) ------ 

Båetijen biejjide tsavtsah – tjaatsesth gærhkoeveeljemisnie! 
Mejnie datne sïjhth Sveerjen gærhkoe edtja giehtelidh? Skïereden asken 17 biejjien 
gærhkoeveeljeme lea. Dellie datne jïh gaajhkh jeatjah mah lïhtsegh Svïenske gærhkosne 
maehtede Svïenske gærhkoen båetijen biejjiej bïjre nænnoestidh. Gaajhkh lïhtsegh gïeh 16 
jaepiem båeries nuepiem utnieh gærhkoeveeljemisnie tjaatsestidh. 
Gïeh datne sïjhth edtjieh vihkeles gyhtjelassi bïjre nænnoestidh dah båetijen njielje jaepieh? 
Guktie dov gærhkoemaaksoe edtja nuhtjesovvedh? Magkerh öörnemh dov dajvesne sïjhth? 
Mej bïjre gærhkoe edtja seahkaridh? Gærhkoeveeljemen tjïrrh datne maahta meatan årrodh 
tsevtsedh! 
Svïenske gærhkoe gellie sijjine gååvnese. Dovne gærhkoeåålmeginie abpe laantesne, gellie 
sijjesne ålkoerïjhkesne jïh aaj webbesne, sosijaale medijinie, skïemtjegåetine jïh gellie jeatjah 
sijjine. Stilleme lea almetji åvteste gååvnesidh, desnie gusnie almetjh leah. 
Gærhkoeveeljemisnie datne nomineringedåehkide tjaatsesth. Dïhte mahte seamma goh 
krirride tjaatsestidh rïjhkebiejjien veeljemisnie. Datne maahta golme ovmessie daltesinie 
tjaatsestidh; dov byjreske gærhkoeåålmegisnie, regionaale daltesisnie gusnie dov stifte, jïh 
nasjonelle daltesisnie. 
 
Dov veeljemekåarhte lea gaarvanamme jallh sïjhth vielie gærhkoeveeljemen bïjre daejredh? 
Lohkh vielie sæjrosne svenskakyrkan.se/kyrkoval 
 
------- 

Dah stoerre deahpadimmieh 
Stoerre deahpadimmieh jieliemisnie heannadieh. Gosse slïedtjetje dov eskien sisnie, gosse 
gieries lea, gosse dåeriesmoere jïh nåake domtoe, gosse aehpie jallh gosse gie akth sealede. 
Gærhkosne libie ektesne dovne aavosne jïh sårkosne, juktie edtjebe damtedh mijjieh 
Jupmelen jïh jeatja almetji lïhke.  
Gærhkoen leah tradisjovnh jïh vuekieh – gyrhkesjimmieh, jåvle- jïh påaskeheevehtimmie, 
healkamässa, laavkome, skylleme, pruvreme jïh juvleme – mah sijjiem mijjide vedtieh 
aavoedidh jïh gyjhtelassjedh, jaahkedh jïh geakasjidh. 

Jielije kultuvreaerpie 
Sveerjesne medtie 3400 gærhkoeh mej Svïenske gærhkoen reeremen nuelesne. Fïere gærhkoe 
maahta jaahkoen, gyrhkesjimmien, musihken jïh arkitektuvren bïjre soptsestidh jïh aaj voenen 
histovrijen jïh dej almetji bïjre gïeh leah desnie jïeleme jïh jielieminie. Dïhte sjïere jïh jielije 
kultuvreaerpie maam ektesne utnebe jïh man maadtoe lea gellie tovsenh jaepieh båeries. 

Sijjie maanide jïh noeride 
Maanah jarnges sijjiem utnieh Svïenske gærhkosne jïh dïhte mij maanide bööremes edtja 
iktesth jarngesne tjåadtjodh. Gærhkoeåålmegh gaajhkene lehkesne abpe laantesne jïjnjem 
faaledieh. Vuesiehtimmien gaavhtan aarhskuvle jïh giesieastoe-darjomh, laavlomedåehkieh, 
maanetjh-laavlomedåehkieh, scoutereöörneme, nïejth- jïh baerniedåehkieh, prïhtjhgåetieh 
eejhtegidie jïh jïjnjh jeatjah. 
 

Gåessie jieleme barkoes lea 
Gærhkoen laavenjasse lea goltelidh, dåarjedidh jïh seahkaridh jïh dejtie mejtie ovrïektes 
vueptiestidh, bene aaj nuepieh almetjidie vedtedh dej dååjrehtimmieh dåeriesmoerijste jïh 
aehpiesvoeteste åvtese bïejedh. Vihkeles biehkie gærhkoen sosijaale barkoste lea måedtie 
såarhts soptsestimmieh faaledidh. Saaht jis datne dallah aehpies tsiehkien sisnie, sårkosne 
jallh jeatja fåantoej gaavhtan daarpesjh giejnie´akt soptsestidh. Dijakonh jïh hearrah 
sjeavehthvoetedïedten nuelesne berkieh. 

Raeffie jïh jearsoesvoete 
Svïenske gærhkoe akte dejstie stööremes dåarjoeaktöörijste Sveerjesne. Jalhts gellie almetjh 
veartanisnie leah buerebe tsiehkiej sisnie veasoeminie jeatjah badth tjebrieh dej 
jielemetsiehkiejgujmie jïh dej reaktaj åvteste gæmhpoeh. Dan gaavhtan Svïenske gærhkoe aaj 
stillemem åtna gaskenasjovnelle barkedh. Svïenske gærhkoe aaj ålkoerïjhkesne gååvnese. 
Medtie 45 sijjine veartenen bïjre jarkan ålkoerïjhkegærhkoeåålmegh gååvnesh mah edtjieh 
jearsoes sijjieh årrodh gusnie maehtebe ektievoetem domtedh, gyrhkesjidh jïh dåarjoem 
åadtjodh. 

Datne daerpies! 
Dïsse gie sæjhta eadtjalgehtedh jïjnjem gååvnese darjodh. Maahta vadtesem vedtedh jallh 
frijjes barkedh. Frijjes-barkijh eevre daerpies jïh gellie gærhkoeåålmeginie maahtah ovmessie 
sosijaale darjomigujmie viehkiehtidh jïh dov tïjjeste vedtedh. Vuesiehtimmien gaavhtan 
maahta almetjidie dåarjedidh mah Sveerjese aadtjen båateme, prïhtjegem voessjedh jallh 
joptsetjöövkesne viehkiehtidh, voeresigujmie olkese mïnnedh jallh gïesege guide aktene 
gærhkosne årrodh. Gosse mijjieh sinsitniem viehkehteminie maehtebe vuesiehtidh dam 
gærhkoem libie man bïjre Jupmele soptseste.  
 
Bïevnesh: 

• Medtie 40 000 maanah jïh geerve almetjh kristesovvin jaepien 2016 
• 3 000 Svïenske gærhkoen gærhkojste leah sjïere vaarjelamme Kultuvrebyjreselaaken 

nuelelen. 
• Hearra man lea joure Dutnjan gååvnese. Datne maahtah 112 ringkedh tsåahka 21–06 

gaajhkh biejjieh. 
• Fïerhten biejjien Svïenske gærhkoe beapmoepagkh vadta gåetieluhpehts almetjidie jïh 

almetjidie mah aehpies tsiehkiej sisnie. 
• Svïenske gærhkoe ålkoerïjhkesne gååvnese jïh darjomh medtie 100 sijjine åtna 

veartanisnie. 
• Vielie enn 5000 laavlomedåehkieh Svïenske gærhkosne eadtjaldehtieh dan gellie goh 

100 000 almetjh. 

• Fïerhten jaepien Svïenske gærhkoe medtie 30 000 noerh gaavnede gåessie dah gïeh 15 
jaepien båeries skyllemem vaeltieh. 

• Svïenske gærhkoe biehkie ACT-allijanseste mij leah 143 dåarjoe-organisasjovnh 
veartanisnie. 

 
 
Veeljemekåarhtem bïevnesh ovmessie gïeline gååvnesh. Datne gaavnh dejtie sæjrosne: 
www.svenskakyrkan.se/kyrkoval/languages  
 
------ (Röstkortet) ------ 
 

Veeljemekåarhte – Gærhkoeveeljeme skïereden 17 biejjien 2017 

Naemhtie gærhkoeveeljemisnie tjaatsesth 
Datne gïeh lïhtsegh Svïenske gærhkosne jïh 16 jaepien båeries åadtjoeh gærhkoeveeljemisnie 
tjaatsestidh. Dam dorjh mahte seammalaakan goh dah sïejhme veeljeminie. Jis 
veeljemegåetesne (vuartesjh sijjiem bijjelen) tjaatsesth dle tjoerh dov veeljemekåarhtem jallh 
legitimasjovnem meatan vaeltedh. 
 

Åvtelbodti tjaatsestidh 4-17 b. skïereden 
– Sijjine abpe laantesne 
Datne maahtah åvtelbodti tjaatsestidh, sijjine abpe laanteste, boelhken 4-17 b. skïereden 
asken. Webbesæjrosne www.svenskakyrkan.se/kyrkoval kaarhtam gaavnh mesnie maahta 
vuejnedh gusnie jïh gåessie maahta veeljemegåetien sisnie tjaatsestidh. Jis dov 
veeljemekåarhte gaarvanamme edtjh voestesmearan dov gärhkoeåålmegem gaskesadtedh, 
mohte maahtah aaj orre veeljemekåarhtem jeatja voenine åadtjodh. Dellie tjuara maehtedh 
legitimasjovnem vuesiehtidh.  
– Prievine tjaatsestidh 
Prievine tjaatsestidh lea jeatja vuekie åvtelbodti tjaatsestidh. Dellie prievieveeljemepagkem 
daarpesjh maam maahtah dov hearra- jallh gærhkoeåålmegeekspedisjovneste åadtjodh. Tjoerh 
dov prievietjaatsestimmiem seedtedh guktie dïhte lea stiften luvnie minngemes 15 biejjien 
skïereden asken. Tjoerh aaj dov veeljemekåarhtem lissiehtidh. 
 
– Dïjreguedtijinie tjaatsestidh 
Dïjreguedtijinie tjaatsestidh mahte seammalaakan dorje goh prievietjaatsestimmie. Maahta 
vuekie dutnjan årrodh gie ij maehtieh veeljemesavkese mïnnedh. Datne 
prievietjaatsestimmiepagkem daarpesjh jis edtjh dïjregudtijinie tjaatsestidh (vuartesjh teeksth 
daan bijjelen). Veeljemekåarhtem edtja dïjreguedtije dov veeljemegåatan meatan vaeltedh 
jallh veeljemesavkese mij pastoraaten/gærhkoeåålmegen byjresisnie.  

Veeljemebiejjien skïereden 17 biejjien tjaatsestidh 
– Dov veeljemegåetesne 
Veeljemekåarhtesne tjåådtje mennie veeljemegåetine maahta tjaatsestidh jïh gåessie 
(vuartesjh daan bijjelen). Datne edtjh veeljemekåarhtem jallh legitimasjovnem meatan utnedh. 
– Veeljemesavkesne 
Jis jeatja sijjesne veeljemebiejjesne maahta veeljemesavkesne tjaatsestidh. Dellie tjoerh dov 
veeljemekåarhtem meatan utnedh. 
Datne ålkoerïjhkesne 
Almetjh mah leah Sveerjesne tjaalasovveme mohte ålkoerïjhkesne gosse veeljeme lea maahta 
prievine tjaatsestidh (vuartesjh daan bijjelen). Prievietjaatsestimmie edtja gærhkoeståvrose 
seedtesovvedh guktie dan luvnie minngemes gaskebiejjien 13 b. skïereden asken. Jis daerpies 
maahtah orre veeljemekåarhtem dongkedh. Dïhte ålkoerïjhkegærhkoeåålmegen tjirrh 
seedtesåvva. 

Gosse tjaatsesth dle tsavtsah guktie Svïenske gærhkoem stuvredh 
Gærhkoeveeljemisnie maahtah golme veeljeminie tjaatsestidh; 
Veeljeme gærhkoefaamoehkasse – dov byjreske veeljeme 
Datne gærhkoefaamoehkasse tjaatsesth dov gærhkoeåålmegisnie/pastoraatesne. Daesnie 
mieriej bïjre nænnoste dan darjomen gaavhtan mij dov lïhke. Veelkes veeljemesïetelh. 
Veeljeme stiftese – regionaale 
Svïenske gærhkoen leah 13 stifth. Stifte-reereme lea stiften jollemes åårgane. Dej stilleme lea 
joekoen maahtoeh gellie ovmessie aamhtesi bïjre eeremes gærhkoeåålmegidie faaledidh juktie 
dejtie dåarjedidh dej darjoeminie jïh reereminie. Jovjerööpses veeljemesïetelh. 
Veeljeme gærhkoetjåanghkose – nasjonelle 
Gærhkoetjåanghkoe lea Svïenske gærhkoen jollemes stuvremeåårgane 251 lïhtsegigujmie. 
Daesnie gærhkoen ektievoeten jïh stoerre gyhtjelassi bïjre nænnoste. Viskes veeljemesïetelh 
 

Mïsse maahtam tjaatsestidh? 
Gærhkoeveeljemisnie nomeringedåehkide jïh dej kandidaatide tjaatsesth. Læstoem dåehkiej 
jïh kandidaatigujmie gaavnh sæjrosne www.svenskakyrkan.se/kyrkoval. Dah dåehkieh jïjtsh 
veeljemeprogrammi bïjre bievnieh. Datne maahtah golme kandidaatide aajnetjaatsestimmiem 
vedtedh jis kroessem dej sijjide bïejh veeljemesïetelisnie. Kroessem bïejedh sæjhta jiehtedh 
dïhte kandidaate stuerebe nuepiem åtna veeljeme sjïdtedh jïh dov uvte gærhkosne barkedh. Jis 
ih kroessh bïejh dle dov tjaatsestimmie nomineringedåahkan bïejesåvva. 

Jis dov veeljemekåarhte gaarvanamme 
Jis veeljemekåarhte gaarvanamme maahta aktem orre åadtjodh (gohtjesåvva 
jieniedehtemenveeljemekåarhte). Bïeljelh voestesmearan dov gærhkoeåålmegem. Maahtah aaj 
dam dongkedh sæjrosne www.svenskakyrkan.se/kyrkoval jallh Svïenske gærhkoen 
veeljemeservisijste, tel 018-16 96 00. Dïhte orre veeljemekåarhte dan sæjjan seedtesåvva 
gusnie datne leah tjaalasovveme.  

